له خلکو سره پرديتوب، له اسلام سره پرديتوب

د افغانستان اسلامي جمهوريت څخه يوازې افغانستان يې د کلام په قيد کې پاتې دى

ستړي او ستومانه سړي د خپل خټين کور زړه دروازه پرانيستله او د کار موندلو په هيله يې له خټو او چيکړو ډکو کوڅو کې پلى مزل وکړ ترڅو د کوټه سنګي چوک ته، چيرې چې په سلګونو کارګران د کار موندلو لپاره سهاري هلته راټوليږي، ځان ورسوي.
هغه هر سهار دغه چوک ته راځي، خو هغه له تيرو پنځو ورځو راهيسې هره ورځ له سهاره تر غرمې په دغه چوک کې ورځ تيره کړې وه، خو له ډيرو هڅو سره سره نه دى توانيدلى چې کار ځانته پيدا کړي.

که څه هم د سبايي سوزندې يخنۍ يې بدن ورازاراوه، خو هغه په دې فکر کې وو چې څرنګه کار تر لاسه کړي او ځان خپلې اته کسيزې کورنۍ ته يوه مړۍ ډوډۍ برابره کړي.

دغه سړى د خپلې ناروغې ميرمنې په فکر کې هم وو، له تيرې يوې مياشتې راهيسې يې چې ميرمن د ملا، هډوکو، لاس او پښو سوزنده دردونو له امله په ځاى کې لويدلې وه هغه نه وو توانيدلى چې يو ځل هم خپله ميرمن ډاکټر ته بوځي او له خپل ځان سره ويلي وو چې که چيرې لږ تر لږه په دغه اونۍ کې يې څلور ورځې کار ومونده نو هرو مرو به خپل دوه ورځنۍ مزد پر خپلې ميرمنې لګوي، خو دا يوازې يو خيال وو.
سړى چوک ته ورسيد، دلته په سلګونو نورو مزدورکارانو هم شتون درلود چې د زياترو حالت د نوي رسيدلي سړي څخه که بدتره نه وو نو ښه هم نه وو.

دغه ټول مزدورکاران له زړو جامو، چاودو لاسونو، رنګ تښتيدلو څيرو او وچو شونډو د هر نوي راتلونکي يا د هر موټر په لور چې په چوک کې به دريده، منډې وهلې ترڅو وتوانيږي د نن لپاره کار پيدا کړي، خو دغو کسانو چې له خپلو باد راوړو شتمنيو سره يې غوښتل چې څو تنه مزدورکاران وګماري، هڅه کوله دغو زيار کښو مزدورکارانو ته لږې پيسې ورکړي.

آيا د يوه عمر هڅې به وکولاى شي دغو کارګرانو ته د ځان لپاره يوه شيبه هوساينه برابره کړي؟
	د افغانستان حکومت د اساسي قانون پر بنسټ د ټولو اتباعو پر وړاندې مکلفيت لري؛ د کار حق، د مناسب معيشيت حق او د مناسب شرايط او روغتيا څخه د ګتې حق په اساسي قانون او نړيوالو ميثاقونو کې چې اساسي قانون ورباندې تکيه کړې، تسجيل دى. وړاندې تر دې قرآن شريف د انسان محور او بشر دوسته مرجع چې انساني کرامت او مسالمت آميزه يوځاى استوګنه د بل هر ازرښت باندې وړاندې والى ورکوي، د هر مسلمان ښاري حق يې د نړۍ کې د پاتې کيدو لپاره د انساني ارزښتونو پر بنسټ وضاحت بخښلى دى. ظلم او بربريت په دولتي دستګاه کې نن نه يوازې د خلکو پلوي کول بلکه د افغانستان حکومت اسلاميت هم کولاى شي تر پوښتنې لاندې راوړي. په يوه داسې نظام کې چې د رعيت ځاى يې په تر ټولو ټيټه برخه کې او د واکمنانو آرام ځاى يې په تر ټولو لوړه برخه کې وي.


هر يو مزدورکار چې د کار موندنې په سيمه کې راټول شوي دي، د خپل ژوند څخه دردوونکې کيسې لري.
يو 35 کلن ځوان چې له تيرو اوو کلونو راهيسې يې کوژده کړې، خو هر څومره يې چې د مفت خورانو په مرمرينو ماڼيو کې خولې تويې کړي، نه دى توانيدلى هغه څه چې د افغانانو د شانداره ودونو لپاره اړتيا ده، برابر کړي او هره ورځ د ښه عايد وړ کار موندلو په هيله چوک ته راځي، خو ماښام له درده ډک زړه سره خپل ساړه کور ته بيرته ستنيږي.
او هغه بل چې نوى له کډوالۍ راستون شوى دى، په يوه ګوښه کې غمجن ناست دى او له نړۍ څخه ناخبره يوه نامعلوم ټکي ته ځير شوى دى.

هغه په دې انديښنه کې دى چې ژمى رارسيدلى او ماشومان يې د بخارۍ يا صندلۍ روښانولو لپاره لرګي او ذغال نه لري، ماښام رارسيږي او هغه د خپلې بې وزلې کورنۍ غړو د ګيډو مړولو لپاره پيسې په جب کې نه لري؛ سوړ اسويلى کاږي او د ګڼو کارکوونکو تر منځ د يوه لوکس او عصري موټر په لور چې د څو تنو مزدورکارانو د ګمارلو لپاره سيمې ته راغلى دى، روانيږي ترڅو هغه ښاغلى يې په کار وګماري.
هغه څيړنې چې د بشري حقونو څخه د دفاع او څيړنې ډلې د هيواد په پنځو بيلابيلو ولايتونو کې ترسره کړې دي، ښيي چې غير رسمي کارکوونکي په دغو ولايتونو کې د انديښنې وړ حالت لري او هيڅ ملاتړ ورڅخه نه کيږي.

د دغې ډلې د څيړنو لاسته راوړنې ښيي چې د منظم کار نشتوالى، نامعين او لږ عايد، د کاري اسانتياو او د نويو مهارتونو د ترلاسه کولو لارو چارو نشتوالى، د غير رسمي کارکوونکو لپاره د کار په قانون کې د اسانتياو نشتوالى، د امنيتي مسوولينو، هټيوالو، پيرودونکو او ټرافيکو لخوا آزار او ځورونه هغه څه دي چې غير رسمي کارکوونکي يې له ستونزو سره مخامخ کړي دي، خو د دغو کارکوونکو او د کورنيو د غړو غږونو د اوريدو لپاره يې هيڅ څوک نه شته.
د بشري حقونو څخه د دفاع او څيړنې ډلې ته دغو غير رسمي کارکوونکو د پارلمان له غړو څخه نيوکه کړې ده او ويلي يې دي چې له ټاکنو څخه وروسته يې هغه کسان چې ګڼې ژمنې يې ورسره کړې وې، په سترګو نه دي ليدلي.

دغه کارکوونکو ويلي دي چې دولت ورته هيڅ پاملرنه نه ده کړې او هيڅ قانوني ملاتړ ورڅخه نه کيږي.

غير رسمي کارکوونکو ويلي دي چې حاضر دي د خپلو اولادونو د ګيډو مړولو لپاره تر ټولو سخت کارونه ترسره کړي، خو مهمه ستونزه دا ده چې کار نه پيدا کيږي.
د مرکزي احصايې ادارې لخوا خپرې شوې شميرې ښيي چې د دولس ميليونو تنو د کار وړ کسانو له ډلې څخه څلور ميليونه تنه وزګاره دي، خو د ناامنيو او د نفوسو نه بشپړوالي ته په کتو سره د دغو شميرو د کره والي په اړه ځينې شکونه شتون لري.
همدارنګه کره نه ده چې په دغو شميرو کې د کور دننه کارکوونکې ښځې چې لکه لاسي ګنډل، خامک دوزي، خياطي او غالۍ اوبدلو ته ورته کارونه ترسره کوي او يا هغه سړي چې په خپلو کورونو کې يې کوچني کارونه برابر کړي دي، ګډون لري او که نه.
پيوند علي چې وړونکي ځان لري، خپلې اوښکې نه شي پټوالى او په زړغوني غږ يې راته وويل:" نن مې هم کار پيدا نه کړ او نه پوهيږم نن شپه د خپلو ماشومانو ګيډه مې څنګه مړه کړم." همدا وايي او بلې خوا کې خپلې سترګې خښوي. هغه د دغه حقيقت ويل د ځان لپاره د شرم وړ بولي.
افغانستان هغه هيواد چې په بډو کې سيالئ ته راپاڅيدلى او د نړۍ په کچه يې دوهم مقام تر لاسه کړى دى، دلته په يوه کوچني قلم يو لاسليک په ميليونونو افغانۍ جلابانو ته ورپه برخه کوي او په همدغو باد راوړو شتمنيو د همدغو رنځورو کارکوونکو په لاسونو عصري ماڼۍ جوړيږي، خو له دغو لوټل شويو شتمنيو څخه د دغو کارکوونکو برخه يوازې يوه مړۍ ډوډۍ ده.

د غير رسمي کارکوونکو نه پاى ته رسيدونکى عذاب له کلونو راهيسې دوام لري، هغوى هڅه کوي، سخت کارونه ترسره کوي، خپل ژوند په بې وزلۍ او تنګلاسۍ کې تيروي، خو هيڅ کله يې دغه سختې هڅې ان لنډ مهاله هوساينه هم نه ورپه برخه کوي، هغوى محکومه دي، د ژوندانه د ستونزو د دوام محکوم، د بې وزلۍ او تنګلاسۍ محکوم.
څوک مسوول دى؟؟؟
د افغانستان حکومت د اساسي قانون پر بنسټ د ټولو اتباعو پر وړاندې مکلفيت لري؛ د کار حق، د مناسب معيشيت حق او د مناسب شرايط او روغتيا څخه د ګتې حق په اساسي قانون او نړيوالو ميثاقونو کې چې اساسي قانون ورباندې تکيه کړې، تسجيل دى. وړاندې تر دې قرآن شريف د انسان محور او بشر دوسته مرجع چې انساني کرامت او مسالمت آميزه يوځاى استوګنه د بل هر ازرښت باندې وړاندې والى ورکوي، د هر مسلمان ښاري حق يې د نړۍ کې د پاتې کيدو لپاره د انساني ارزښتونو پر بنسټ وضاحت بخښلى دى. ظلم او بربريت په دولتي دستګاه کې نن نه يوازې د خلکو پلوي کول بلکه د افغانستان حکومت اسلاميت هم کولاى شي تر پوښتنې لاندې راوړي. په يوه داسې نظام کې چې د رعيت ځاى يې په تر ټولو ټيټه برخه کې او د واکمنانو آرام ځاى يې په تر ټولو لوړه برخه کې وي، څه ډول کيداى شي د عدالت خبره د واکمنۍ پر بيرغ باندې وساتل شي!

خلک له حکومت څخه بيزاره دي.
